
Хорламны паркы жангыртылады

Арт кезиуледе республикада тапланды-
рыу ишле кёп жерледе бардырыладыла. 
Тийишли объектледен бири Нальчикде 
Хорламны паркыды. Анда не зат эти-
ле тургъанына Къабарты-Малкъарны 
Башчысы Казбек Коков къарап, кесини 
оюмун МАХ-да каналында билдиргенди:

«Бюгюн Хорламны паркында тапланды-
рыу ишлени экинчи кесегини баргъанына 
къарагъанма.

Ол жамауат тийреди, 2-чи Тамань дивизия 
атлы орамдады, кеси да «Тап шахар болум 
къурау» къырал проектни хайырындан иги 
жанына тюрлене турады. Баш муратыбыз 
– нальчикчилеге эмда республиканы ара 
шахарыны къонакъларына анда шёндюгю, 
аламат, айбатлы солуу жер къураргъады.

Ишлени биринчи кесегинде онеки минг 
квадрат метр чакълы жерде плитка салынн-
ганды. Сора Баш, Ара, Экинчи эмда Жигит-
лени аллеялары жарашдырылгъандыла.

Бюгюнлюкде уа бу объектде жаяу жюрю-
генлеге жолчукъланы мурдору хазырды; спе-
циалистле къазауатда плитка сала турадыла.

Аны бла бирге чыракъла бла жарытхан 
система да жангыртылады: электрокюч ыз 
жерин тапханды, чыпынланы орнатырча хар 
неда хазырды. Сора тийреге топуракъ ташый 
турадыла эмда тёгерек-башны жашилленди-
рирге умутлудула.

Ол тийреде ишлени таплыгъына эмда 
болжалына кесим кёз-къулакъ болуп тур-
лукъма».

ОМАРЛАНЫ Мурат.

Шимал-Кавказны стати-
стика управлениясындан 
билдиргенлерича, быйыл 
Къабарты-Малкъарны эл 
мюлклери мирзеуден бла 
къудору битимледен 169,1 
минг тонна чакълы сатхан-
дыла. Алай бла бюгюнлюкде 
да мирзеуден 13,6 минг тонна 
къыстырыкъ этилгенди, ол да 
1,8 кереге асламды. 

 Продукцияны иги кесеги 
неда 67,5 минг тонна бу-
дайгъа жетеди, ол былтырдан 
1,5 кереге кёпдю. Нартюхден 
52,5 минг тонна сатылгъан-
ды неда 8,4 процентге кёп. 
Анга кёре жылны ахырына 
будайдан - 11,9, нартюхден 
0,2 минг тонна къыстырыкъ 
этилгенди. Мында да 2,1 ке-
реге ёсюм эсленеди.

Аны бла бирге жаулу би-
тимледен 8,5 минг тонна 
сатылгъанды, ол былтыр бу 
замандан эки кереге азды. 
Ол санда алыучулагъа чё-
плеуден 3,1 минг тона жибе-
рилгенди, болсада  былтыр 
аны ёлчеми 8 минг тоннагъа 
жетгенди. 

Тахта кёгетледен да 36,1 
минг тонна ашырылгъанды 
неда 24,6 процентге кёп. 
Картофдан  0,08 минг тонна 
сатылгъанды, ол  32,7 про-
центге азайгъанды.  

МАГОМЕТЛАНЫ 
Сулейман. 

Новопавловск–Прохлад-
ный–Моздок жолну узунлугъу 
7,6 километр болгъан кесегин-
де тынгылы жангыртыу ишле 
андан ары бардырыладыла.

Бу объект РФ-ни мурдорлу 
жолларыны санындады, кеси 
да Къабарты-Малкъар Респу-
бликаны бла Ставрополь край-
ны араларында транспорт 
байламлыкъны жалчытады, 
деп билдиргендиле Къабарты-
Малкъарны Транспорт эмда 
жол мюлк министерствосун-
дан.

Шёндю специалистле жолну 
ол кесегинде кёп тюрлю ишле 
бла кюрешедиле: бордюр 
ташланы орнатадыла, жанла-

рын жарашдырадыла, жауун 
сууланы бир жанына кетерген 
амалланы да къурайдыла.

Дагъыда аны бир жеринде 
225 метр узунлугъу болгъан кё-
пюр барды да, ол да жангыр-

тылады. Специалистле анда 
тынгылы бетондан чыпынла 
ишлей турадыла, эски буруу-
ланы да кетергендиле. Къысха 
айтханда, кёпюрню хар несин 
тынгылы къурарыкъдыла. Аны 
себепли анга ремонт этиледи 
деген угъай, ол толусунлай 
жангыдан ишленеди дерге 
тийишлиди.

Жолда эмда кёпюрде бар 
ишле «Жашаугъа инфра-
структура» миллет проектни 
чеклеринде бардырыладыла. 
Министерстводан билдирген-
лерича, ала быйыл кюзню 
ахырында хайырланыугъа 
берилирге керекдиле.

«Жашаугъа инфраструк-
тура» миллет проектни хайы-
рындан Къабарты-Малкъар-
да кёп зат этиледи. Жолланы 
жангыртыу ишлени бир кесе-
ги да ары киредиле. Аланы 
къайда къайсыларын барды-
рырдан алгъа адамланы айт-
ханларына эмда оюмларына 
эс бурулады.

Тийишли проектледен бири 
Терк районда Хамидие элде 
жолну жангыртыуду. Ишле 
аны беш километр узунлугъ-
унда бардырыладыла. Спе-
циалистле аны мурдорун 
кючлендиргендиле, жангы 
асфальт жайгъандыла, чы-
ракъла орнатхандыла эмда 
тротуарланы да жарашдыр-
гъандыла.

Къоркъуусузлукъгъа да эс 
бурулгъанды: жолну узун-
лугъунда белгиле эмда бу-
руула орнатылгъандыла, 
башха инфраструктура да 
жарашдырылгъанды.

Адамла айта кетип, дагъ-
ыда, Малка-Ингушли жол-
ну Кичибалыкъны ичинде 
Чкалов атлы орам бла че-
кленнген кесеги жангыртыл-
гъанды. Специалистле аны 
юсюнде жауун суула жый-
ылмазча этгендиле, троту-
арланы жарашдыргъандыла, 
жолну бирси жанына ётерча 
ызла салгъандыла. Сора 
жамауат улоула тохтаучу жер-
лени тынгылы этип, элни орта 
школуну аллын да тап халгъа 
келтиргендиле.

- Жолланы жангыртыу 
программаланы адамланы 
оюмларына къулакъ салып 
хазырлагъан тёре бар къый-
ынны керти да изленнген 
объектлеге салыргъа онг 

береди, жюрюуню тап этеди, 
къоркъуусузлукъну кючлен-
диреди, - дегенди КъМР-ни 
«Управдор» къырал казна уч-
реждениясыны башчысыны 
орунбасары Назир Масаев.

Магъаналы жол ишленеди

Миллет проектлени хайыры баямды

Эл мюлк 

Мирзеуден иги 
кесек сатылгъанды 

КъМР-ни Башчысы Казбек Коков видеосвязь 
амал бла промышленный продукцияны закон-
суз жюрютюлюуюне къажау правительстволу 
комиссияны ишине къатышханды. Аны РФ-ни 
Правительствосуну Председателини биринчи 
орунбасары Денис Мантуров видеоконферен-
ция амал бла бардыргъанды, деп билдириледи 

республиканы оноучусуну MAX-да каналында.
Жыйылыуда къоркъуусузлукъну жалчытыу, 

товарланы маркировкаларын этиу эм сатыу-алыу 
бла байламлы соруула сюзюлгендиле. Дагъыда 
экономиканы тюрлю-тюрлю бёлюмлерини оноу-
чулары продукцияны законсуз жюрютюлюую бла 
байламлы билдириуле эм аланы азайтырча къал-

лай мадарла этгенлерини юсюнден айтхандыла. 
Энчи эс тышындан кийирилген продукцияны 

качествосуна, сатыу-алыу этилген жерледе таза-
лыкъгъа, ол санда «Керти белги» деген система-
ны хайырланыуну юсюнден сёлешиннгенди, деп 
айтылады билдириуде.   

Къоркъуусузлукъну жалчытыргъа алланып

Бу кюнледе Нальчикде саулукъ сакъла-
уда цифралы экспертлени бла алчыланы 
тёртюнчю битеуроссей «ЕЦП. Форум-
Нальчик 2026» деген  жыйылыулары 
бардырылады. Аны юсюнден КъМР-ни 
Башчысы Казбек Коков MAX-да каналда 
билдиргенди.

Битеуроссей форумгъа келгенлеге алгъышлау 
сёз айтханма. Бу магъаналы жыйылыуну Россей 
Федерацияны Саулукъ сакълау министерствосу 
бла «РТ медицина информация системала» 
компания биригип бардырадыла. Тюбешиуню 
республиканы правительствосу бла Саулукъ 
сакълау министерствосу къурагъандыла.

Къабарты-Малкъаргъа саулукъ-сакълауда иш-
леген Россейни 70 регионундан аслам жерден 
келечиле келгендиле.

Жыйылыуну бардыргъанланы санында РФ-
ни саулукъ сакълау министрини орунбасары 
Вадим Ваньков,  РФ-ни Саулукъ сакълау ми-
нистерствосуну Ара илму-тинтиу институтуну 
къурау эм информатизация жаны бла жалгъан 
акъылны айнытыу арасыны оноучусу Вадим 
Шулькин, Москваны саулукъ сакълау депар-

таментини Илму практикалы эм клиникалы 
арасыны диагностика эмда телемедицина 
технологияланы илму жаны бла айнытыу тама-
тасыны орунбасары Антон Владзимирский эм 
медицинада цифралы тинтиу ишлени бардыр-

гъан алчы араланы келечилери келгендиле.
Форум тёртюнчю кере бардырылады, алгъын 

ол Махачкъала, Салехард эм Пермь шахарлада 
ётдюрюлгенди. Энди уа Нальчик эки кюнню 
ичинде Россей Федерацияда саулукъ сакъла-
уда цифралы амалланы сингдириу жаны бла 
сёлешиулени бардырыу ара болады.

 Мында чынтты профессионалла, жаланда 
бир бирлерине оюмларын айтып къоймай, 
саулукъ сакълауда цифралы технологияланы 
кийириу бла байламлы алчы сынауларын да 

кёргюзтюрюкдюле. Ол амалла саулукъ сакълау 
учреждениялада ишни шёндюгюлю амалланы 
хайырланып къураргъа эм саусузлагъа медици-
на болушлукъну тынгылы этерге онг берликди. 

Белгилерчады, Къабарты-Малкъар башда 

сагъынылгъан амалланы сингдириу жаны бла 
алчыланы санында эм бизни специалистлери-
бизни кеслерини тийишли башламчылыкълары 
да болгъанын. Аланы да форумгъа къатышхан-
лагъа кёргюзтюр затлары барды.

Саулукъ сакълауда цифралы экспертлени бла 
алчыланы битеуроссей форумларына къатыш-
ханлагъа къыйматлы ишлерге,  профессионал 
жаны бла жетишимле тежегенме эм Къабарты-
Малкъаргъа хош келигиз дегенме, деп айтыла-
ды билдириуде.

 Жыйылыу Саулукъ сакълауда цифралы амалланы 
хайырланыуну сюзерикдиле

Акъ-Суу элде биринчи модель китапхана-
ны къурулушу андан ары бардырылады. Про-
ект «Регион эмда муниципал китапханаланы 
жангыртыу» программагъа тийишлиликде 
«Юйюр» миллет проектни чеклеринде бар-
дырылады.

Объектде башын жабыу, эшиклени бла 
терезелени орнатыу жаны бла ишле ахы-
рына жетгендиле. Инженер ызланы тартыу 

жумушла толтурулгъандыла, отоулада сте-
клопакетле эмда плитка салыннгандыла.

Бусагъатда атлауучлада мермер плитка 
салына турады, подвалда юй тюпню жа-
рашдырадыла эмда мекямны тышы айбат-
ландырылады. 

Ишлени бошап, объектни хайырланыугъа 
быйыл декабрьде берликдиле. 

«Тап шахар болумну къурау» 
къырал проектни чеклеринде 
Нальчикде Искож микрорайон-
да «Шуёхлукъ» скверде таплан-
дырыу ишле бошалгъандыла, 
деп билдиргендиле КъМР-ни 
Къурулуш эм ЖКХ министер-
ствосундан.

Анда кёп зат этилгенди: оюнлагъа 
жараулу тийре жарашдырылгъанды, 
аны тюбюне жумушакъ материал 
жайылгъанды, чыракъла, кир-кипчик 
жыйгъан орунла, шинтикле эмда бор-
дюр ташла, юсюнде уа ойнар затла 
орнатылгъандыла.

Ол жерни сабийле бек жаратхан-
дыла; ары кюн сайын кёпле сюйюп 
келип, заманларын зауукълу ётдю-
редиле.

Проектни къурагъанла башха-башха 
тёлюлени да унутмагъандыла: сквер-
де кимни да сейирин жалчытырча 
жерчикле эмда онгла бардыла.

УЛБАШЛАНЫ Мурат
 хазырлагъанды.

Кёпюрню ремонту бардырылады
Герпегеж элде Хеу черекни юсю бла ётген 

кёпюрню ремонту бардырылады, ол Огъа-
ры Ауул – Хасания – Герпегеж – Къашхатау 
автомобиль жолда орналыпды. Кёпюрню 
узунлугъу 21 метрди.

Бусагъатда специалистле опалубкасын 
эмда кючлендирилген лотокну жарашды-
рыу бла кюрешедиле, дагъыда таянчакъ 

къабыргъаны сюейдиле. Аны артда бетон 
бла къатдырыкъдыла.

Ремонт ишле бардырылгъан кезиуге ол 
тийреледе жашагъанлагъа деп черекни юсю 
бла болжал халлы объездной жол ишлеген-
диле. Битеу къурулуш-монтаж ишлени 2026 
жылда кюз артында бошаргъа дейдиле.

Жангы китапхананы къурулушу къыстауду

Гитчелеге, таматалагъа да келишген тийре

Жер-жерли власть

 Белгилеу

Фестиваль

 Себеплик 

Насталаны Фатима, 
Хапаланы Жамалны 
къызы, Элбрус рай-
онну Лашкута элини 
администрациясында 
тамата специалист болуп 
ишлейди. Жер-жерли 
власть органларында бу 
къуллукъну борчларын 
ангылар, элни жашауун 
билир мурат бла аны бла 
ушакъ этгенбиз. 

- Фатима, ишинги магъана-
сы недеди? 

- Жер-жерли самоуправ-
ление органланы борчлары 
бирди – элде ырахат жашауну 
къурау. Башхача айтханда, 
эллилени жарсыуларын та-
мамлау, социал излемлерин 
жалчытыу. Алай Лашкутаны 
кесини бюджети жокъду, биз 
битеу бу жумушланы район-
дан берилген дотациялагъа 
тамамлайбыз. Кесибизни ахча 
ишлерча, налог тюшерча же-
рибиз неда предприятиябыз 
жокъду. 

Болсада биз элни жама-
уатыны бла тюрлю-тюрлю 
органланы, ведомстволаны 
араларында байламлыкъланы 
жюрютебиз: тёлеуле, борчла, 
документлени жарашдырыу 
дегенча сорууланы толтурур-
гъа болушабыз. Администра-
цияда Кёп функциялы араны 
бёлюмю ишлейди. Анда уа 
къырал жумушланы «бир те-
резе» амал бла толтурургъа 
онг барды. 

Администрацияны специ-
алисти не бла кюрешеди де-
генде, Жер бла хайырланыуну 
жорукъларындан, Мюлкню 
китабындан шартланы жазып, 
излегенлеге беребиз.

- Биз ушакъны айырыу-
ланы аллында бардырабыз. 
Элни депутат къаууму сайла-
нырыкъмыды бу жол?

- Быйыл алгъын чакъыры-
лыуну болжалы тауусулады, 
айырыулагъа кеслерини кан-
дидатураларын он адам кёр-
гюзтгенди, аладан тогъузусу 
сайланырыкъды. Аланы ас-
ламы жаш адамладыла. Элни 
депутатына хакъ тёленмейди, 
ол жамауат къуллукъду. Жаш 
тёлю бу ишге келирге сюйген-
лери ала элни жашауу ючюн 
жууаплылыкъны сезгенлери-
не, болушургъа хазырлыкъла-
рына шагъатлыкъ этеди. 

- Сен кесинг лашкутачымы-
са? Элни къаллай жарсыула-
ры барды? 

- Жанхотияда туугъанма, 
лашкутачы келин болгъанлы 
уа отуз жылдан атлагъанды. 
Уллу жарсыуларыбыз, жет-
меген затларыбыз бардыла 
дерча тюйюлдю. Сабийле 
окъурча сабий сад бла школ 
бардыла, таматала саулукъ-
ларына къаратырча амбу-
латория ишлейди, жамауат 
бирге солурча, магъаналы 
сорууланы сюзерча Маданият 
юй жангыртылгъанды. 

Элни ичинде жолла таплан-
дырылгъандыла, адамла суу, 
газ, ток бла жалчытылына-
дыла. Элни башчысыны, де-
путатланы къатылыкълары 
бла орамланы барысында да 

чыракъла салыннгандыла. 
Ингирде элибиз жарыкъ бо-
луп, бютюнда аламатды. Суу 
быргъыланы 6,5 километри 
алышынып, бу соруу да тамам 
болгъанды. 

Жаланда сабийлени спорт 
бла кюреширча жерлери 
жокъду, алай бу жаны бла 
мадарла этедиле депутатла 
бла элни таматасы.  Сабийле 
уа школну спорт майданын-
да кюрешедиле, къоншуда 
Жанхотия элге жюрюгенле да 
бардыла. 

- Бу эл экинчи ата журтунг 
болгъанмыды? Аны не ючюн 
сюесе? 

- Къабарты-Малкъаргъа 
юйюрюбюз бла мен 8-чи клас-
сда окъугъанымда кёчгенбиз 
Къазахстандан. Лашкутадан 
башха жерде жашарыкъ эдим 
деген акъыл бир заманда 
да келмегенди. Жангыдан 
сайларгъа онгум болса да, 
бир затны да алышырыкъ 
тюйюлме. 

Табийгъат асыры ариудан, 
бери биринчи келгенле сиз 
Швейцариядача жашайсыз 
деп, сейир этедиле. 

Адамлары ахшыдыла, са-
бырдыла, ачыкъдыла, чомарт-
дыла, иш кёллюдюле. Бизде 
предприятие жокъду дегенме, 
алай эллиле бахча саладыла, 
хобуста, терек бахчала сатып, 
башларын кечиндиредиле. 
Малла тутханла да бардыла. 
Тиширыуларыбыз а эшиу бла 
кюрешедиле. Аны барын да 
айтханым, къырал болушсун 
деп сакълап тургъанла жокъ-
дула. Ишлерге, мадар этерге 
кюрешебиз, алгъа ышаныу-
лукъ бла къарайбыз. 

 ТИКАЛАНЫ Фатима. 
 Сурат авторнуду. 

Къабарты-Малкъар къырал 
университетде Аскер окъуу 
араны биринчи выпускуна 
аталгъан къууанчлы жыйылыу 
болгъанды. Аскер хазырлыкъ-
ны программасын жетишимли 
бошагъан курсантлагъа би-
летле берилгендиле эмда ала 
РФ-ни  Сауутланнган  кючле-
рини запасдагъы  къауумуна  
алыннгандыла. 

Жаш  адамланы КъМКъУ-ну бите-
улю  соруула жаны бла  проректору 
Мурат Гукепшоков алгъышлагъанды. 
«Мында билим алыу инсанны консти-
туциялы борчуду, сиз а аны тийишли 
даражада  тамамлагъансыз. Мындан  
арысында да университетни Аскер 
окъуу арасыны атын игилик бла  айт-
дырырсыз деп ышанабыз. Анга  тий-
ишли  болгъаныгъыз да сёзсюздю. 
Бютюнда сизге къадар  биринчиле 
болур насыпны да бергенди.  Ал-
гъышлайма, жетишимли, саулукълу 
да болугъуз», - дегенди. 

КъМКъ-ну юйретиу иш жаны бла  
управлениясыны таматасы, инсан-
патриот жаны бла  тюшюндюрюу 
арасыны директору Герман Шевчук, 

жыйылгъанланы алларында сёлеше, 
байрамны жаш  адамлагъа  магъана-
сын  чертгенди. Мында жаш адамла 
алгъан сынам а, жаланда аскерде 
угъай, харкюнлюк жашаугъа да керек-

ли ыз болгъанын да  ангылатханды.  
Аскер кийимни жюрютюу да адамдан 
энчи ышанланы  излегенин да. 

Ата-аналаны  атындан да кёпле  
сёлешгендиле эмда араны  тамата-

ларына бла устазларыны къауумуна 
ыспас сёзле айтхандыла. Ала офи-
церлени  тёзюмлюлюклерин эмда 
жаш адамлагъа тутхучлукъ этерге 
хазырлыкъларын чертгендиле,  кур-
сантлагъа алгъан билимлерин бла 
сынамларын жашау жолларында тюз  
хайырланырларына  ийнаннганларын 
билдиргендиле. 

КъМКъУ-ну Аскер окъуу арасы 
2024 жылда ачылгъан эди, ол РФ-ни  
Правительствосуну оноууна тийиш-
лиликде къуралгъанды. Анга  баш-
чылыкъны подполковник Альберт 
Балахов этеди. Араны къуралыууну 
эмда биринчи  курсантланы  алыуну 
тагыларында да ол сюелгенди эмда 
насийхатчылыкъны жорукъларын бла 
низамларын жарашдырып, дайым да 
жаш адамлагъа кёз-къулакъ болуп, 
тутхучлулукъ этгенлей тургъанды. 

Бюгюнлюкде ара аскер-эсеп уста-
лыкълагъа тийишлиликде билим 
береди. Аланы санында авиацияда 
тамата механикле, БПЛА-ланы  хай-
ырланыу эмда алагъа ремонт этиу 
жаны бла  операторла, башхала да 
бардыла. 

ТРАМЛАНЫ Зухура 
хазырлагъанды.

Тау эллерибизде болсакъ, къурулушну, ишленнген журтланы кёрсек, 
къууанабыз. Огъары Басханда мектепни эрттегили хуначыла къалагъан 
кенг къабыргъаларын оймай,  отоуланы теплоблокла бла жангыдан бёлюп, 
башын жаба турадыла. Жууукъ заманда бу элли сабийчикле да тынгылы 
жангыртылгъан мектепде окъурукъдула. 

Уллу Ата журт урушда жоюлгъанлагъа ишленнген эсгертме, межгит да бу 
тийреге къууат  салгъандыла.

Суратланы МАМАЙЛАНЫ Алий алгъанды. 

Тёгерекге къууат салгъан мекямла

Аскер араны бошагъанлагъа – алгъышла

«Урунургъа, мадар этерге кюрешебиз, 
алгъа ышаныулукъ бла къарайбыз»

Лашкута элни Маданият 
юйюню жангы мекямы 

2017 жылда хайырланыргъа 
берилгенди. Анга Акайланы 
Хыйса башчылыкъ этеди. 
Бусагъатда аны мурдорунда 
«Кёгала» миллет тепсеу къа-
уум, «Уста къолла» кружок 
эм «Жаш гроссмейстерле» 
шахмат клуб ишлейдиле. 

Сабийлени кавказ халкъ-
ланы тепсеулерине юйрет-
ген «Кёгала» миллет тепсеу 
къауумну юсюнден айтсакъ, 
аны таматасы Байзуллаланы 
Эллады. Сабийле Маданият 
юйню эмда районну башха 
махкемелерини тюбешиуле-
рине терк-терк чыгъадыла, 

эришиулеге бла фестиваль-
лагъа къошуладыла, алада 
алгъан да бир ненча гра-
моталары бла кубоклары 
да бардыла. 2025 жылда 
Георгиевск шахарда Хорео-
графия санатны «Хорламла-
ны кезиулери» битеуроссей 
фестиваль-конкурсунда эки 
тепсеу ючюн ала эки сыйлы 
жерге тийишли болгъанды-
ла, экисинде да 2-чи даража-
лы лауреатла болгъандыла. 

«Уста къолла» кружокда 
уа Къартлыкъланы 

Земфира сабийлени кёп 
сейир затха юйретеди. «Биз 
кезиуден-кезиуге Маданият 
юйню уллу отоуунда кёр-
мючле къурай турабыз. Ары 
ата-анала сюйюп келедиле, 
сабийлери этген ишлеге 
къарайдыла, къууанадыла. 
Алай шёндю материалланы 
багъалары кётюрюлгенле-
рини сылтауундан, аланы 
эркин алыргъа онгубуз бол-
май, бираз къыйналабыз. 
Сабийле кеслери уа бери 

хар заманда да сюйюп ке-
ледиле. 

Кружокга 22 сабий жю-
рюйдю, кёбюсюнде ала баш-
ланнган классланы окъуучу-
ларыдыла. Кёп болмай мын-
да къуралгъан урчукъланы 
кёрмючю да сабийлеге бек 
сейир кёрюннгенди. Урчукъ 
ийирирге бизни да юйрет деп 
да  тилегендиле ала», - де-
генди Земфира Расуловна. 

«Жаш гроссмейстер-
ле» шахмат клубну 

таматасы Акайланы Хый-
сады. «Шёндюгю жашауда 
сабийле кёбюсюнде теле-
фонсуз болалмайдыла, алай 
бери да сюйюп келедиле. 

Фахмулу шахматистибиз да 
барды - Джаппуланы Батыр. 
Бюгюнлюкде бизге 13 са-
бий жюрюйдю», - дегенди 
ушагъыбызда Хыйса. 

Дагъыда мында хар бай-
рым кюн сабийлеге къа-
рачай-малкъар тилде жо-
макъланы кёргюзтедиле. 
Уллу-гитче да ары сюйюп 
келедиле.  Арт заманда уа 
«Созвездие» кружокда са-
бийлени жырларгъа юйре-
тип башлагъандыла.

Маданият юйню керекли 
материалла бла Элбрус 

районну жер-жерли адми-
нистрациясы жалчытады. 
Дагъыда элледе маданият 
юйлени жалчытыу програм-
магъа тийишлиликде 2025 
жылда «Маданият» мил-
лет проектни чегинде ком-
пьютер, колонкала, принтер 
эм башха керекли затла да 
алыннгандыла. 

Акайланы Хыйса сабийле-
ни сюйген, алагъа къайгъыр-
гъан таматады. Жаш тёлюге 

кёп тюрлю амалла къураргъа 
итинеди, ала ишлерин мында 
тынгылы бардырыр ючюн, 
«Элбрус эм Басхан районла 
бла да байламлыкъ жюрю-
тебиз. Сабийлерибиз бир 
бирге къонакъгъа сюйюп 
барадыла, саугъала алып да 
къайтадыла. Атала, анала да 
бизге бек болушадыла, бю-
гюнлюкде да ол тёре бизде 
жюрюйдю. Аны ючюн алагъа 
Маданият юйню ишчилерини 
атларындан ыразылыгъы-
бызны билдирирге излейбиз. 

Муратым а тюрлю-тюрлю 
эришиулеге асламы-

ракъ чыгъаргъа онг болуп, 
сабийлени маданиятха сей-
ирлерин бютюн къозгъар-
гъады», - дейди Акай улу. 

Къысха айтханда, Лашкута 
элни Маданият юйю гитче 
болса да, къыйматлы ишлей-
ди. Ала элни жаш адамлары-
ны айныуларына сакъ кёзден 
къарап, тамблагъы кюню-
бюзге ышаныу бередиле.

ДОДУЛАНЫ Мадина.

Маданият юй

Жаш тёлюге сакъдыла

 Журтубуз

Бу элде халаллыкъ, Байламлыкъланы кючлеген тюбешиуле

Белгилисича, бу фестиваль бла 
байламлы аслам жумушла Екате-
ринбургда бардырылгъандыла. Ол 
шахаргъа 200 къыралдан келечиле 
келген эдиле, ызы бла къонакъла 
Россейни регионларына кетген-
диле, аны бла Къабарты-Малкъар 
ол деменгили байрамгъа къошул-
гъанды.

Онжетинчи сентябрьден бери 
республикада фестивальгъа кел-
ген 21 делегат турады. Къонакъла 
Таджикистандан, Черногориядан, 
Сербиядан, Аргентинадан, Перу-

дан,  Венесуэладан, Индиядан,  
Молдовадан, Иорданиядан, Эфи-
опиядан, Боливиядан, Узбеки-
стандан, Абхазиядан эм Ливандан 
келгендиле. 

Нальчикде тургъан къонакъла 
Къабарты-Малкъардан фестиваль-
гъа  къатышханла бла байламлыкъ-
дадыла,  республикада жашагъан-
ланы адет-тёрелери, тарыхы бла 

эм халкъ сюйюп баргъан белгили 
жерлери бла шагъырейленедиле. 

Бюгюн бизни бла бардырылгъан 
тюбешиу жылы эм шуёх халда 
ётгенди. Тюбешиуге къатышханла 
Къабарты-Малкъарда болгъан 
кезиулерини эм къайда, не зат 
кёргенлерини юсюнден айтханды-
ла. Халкъла аралы фестивальдан 
келген къонакъла бу кюнледе юй-
лерине атланырыкъдыла эм бир-
гелерине эсде къаллыкъ саугъала 
алып кетерикдиле, деп айтылады 
билдириуде.

КъМР-ни Башчысы Казбек Коков Нальчикде Жаш тёлюню 
юйюнде кёп болмай бардырылгъан Халкъла аралы жаш тёлю 
фестивальны регион программасына къатышханлагъа алгъышлау 
сёзюн айтханды. Фестиваль Президентибиз Владимир Путинни 
указына тийишлиликде эм «Жаш тёлю бла сабийле» деген миллет 
проектни болушлугъу бла бардырылады, деп билдиргенди респу-
бликаны оноучусу MAX-да каналда.

 Россельхознадзорну Къабарты-
Малкъарда эмда Шимал Осетия-
Аланияда управлениясы энчи аскер 
операциягъа къатышханлагъа 
къолундан келгенича болушады. 
Биринчи кюнледен башлап ведом-
ствону келечилери аскерчилеге 
билеклик этиуню баш борчларын-
дан бирине санайдыла. Ол санда, 
абериледен тышында, бирде сёз 
бла тутхучлукъ этгенлери да фронт-
дагъылагъа  асыу кёрюннгенин да 
белгилейдиле. 

Бу жол да  управленияны келечи-
лери оноулашып,  энчи операциягъа 
къатышханлагъа гуманитар болуш-

лукъ жибергендиле. Бюгюнлюкде 
анда аланы коллегаларындан бири 
къуллукъ этеди. Алагъа керек къу-
рулуш материалла бла бирге, хар 
замандача, аш-суу да алыннганды. 

Биз къоруулаучуларыбызгъа би-
леклик этиуде  сёзле бла чекленип 
къалмай, къолубуздан келгенича 
болушургъа кюрешебиз. Ишчи-
лерибиз да жууаплылыкъларын 
ангылап, бирлешгенлери бютюн 
къыйматлыды, деп билдиредиле  
Россельхознадзорну бёлюмюнден.  

МАГОМЕТЛАНЫ Сулейман. 

Уллу кёллюлюк этмейдиле 

Нальчикни кюнбатыш жанына – 62 кило-
метр, Тырныаууздан а шимал жанына 33 
километр узакълыкъда, Басхан черекни онг 
жагъасында ариу тау эллерибизден бири ор-
налгъанды Лашкута. 

Тарыхчыла жазгъанларыча, ол 1926 жыл-
да къуралгъанды. Элни биринчи таматасы 
Къалабекланы Къаплан болгъанды. Совет 
къыралны заманларында, 1931 жылда, мында 
В.П.Виноградов атлы колхоз къуралгъанды. 
Къысха кезиуден а, 1936 жылда, экономика-
да, социал жашауда жетишимлери ючюн, ол 
Москвада ВДНХ-да кёрмючге къатышханды. 

Лашкутачыла, битеу малкъар халкъ бла 
бирге, 1944 жылда Орта Азиягъа бла Къазах-
станнга зор бла кёчюрюлюп, 13 жылны киши 
жеринде, сынаулагъа чыдай, туугъан журт-
ларына термиле жашагъандыла. Элни аты уа 
Заречноеге тюрлендирилген эди.

Тюзлюк хорлап, халкъ Кавказ тауларына 
къайтады. Лашкута, атын жангыртып, Жан-
хотия бла Элбрус районну къауумунда бир Эл 
совет къурайды. Бир жылдан Басхан районнга 
кёчюрюледи. 1990 жылгъа дери ол битеу ре-

спубликада да малчылыкъда алчы мюлк бол-
гъанды. 1995 жылдан бюгюннге дери Лашкута 
Элбрус районну къауумунда энчи муниципал 
къуралыуча айныйды. 

Белгили устаз, алим, Уллу Ата журт уруш-
ну батыр аскерчиси, Сотталаны Адилгерий 
Лашкутада туугъанды. Адилгерий Хажиму-
саевич КъМАССР-ни маданият министрини 
орунбасары болгъанды, кёп жылланы Къа-
барты-Малкъар илму-излем институтда мал-
къар тилни бёлюмюне башчылыкъ этгенди. 
Бюгюнлюкде уа Лашкутаны орта школу аны 
атын жюрютеди. 

2025 жылда халкъны жаздырыуну эсепле-
рине кёре, бюгюнлюкде Лашкутада 852 адам 
жашайды. Асламында Малкъарланы, Жаппу-
ланы, Сотталаны, Къалабекланы, Сабанчы-
ланы, Къартлыкъланы эм башха тукъумланы 
келечилери.

«Заманны» журналистлери Лашкутаны жа-
шауу бла шагъырейленир, адамлары бла та-
нышыр мурат бла бу тау элге командировкагъа 
барып келгендиле. Бюгюн а анда кёргенибиз 
бла сизни шагъырей этебиз.

- Шахризада Исхаковна, биринчиден, жангыр-
тыу жумушланы юслеринден айтсагъыз эди?

- Элде школ 2001 жылда ачылгъанды, 2024 
жылда уа комиссия аны тынгылы жангыртыргъа 
кереклисин тохташдыргъанды, алай бла феде-
рал программагъа киргенбиз. 

Къаллай жумушла бардырылгъандыла деген-
де, мекям мурдору бла жангыртылгъанды дер-
чады: башы, поллары, терезелери, эшиклери, 
битеу инженер ызла алышыннгандыла, ашхана, 
столовый тапландырылгъандыла. 

Оборудованияны уа кесибиз сайлагъанбыз – 
сабийлеге, устазлагъа да хайырлыланы. Алай 
бла окъутуу отоулада СанПиН-ни излемлерине 
келишген шёндюгю мебель, компьютерле, про-
екторла, интерактив къангала, принтерле барды-
ла. Интерактив панельле да орнатылгъандыла 
бир-бир класслада. «Цифралы билим бериу» 
программаны чеклеринде информатика кабинет 
ноутбукла бла жалчытылыннганды. 

«Точка роста» шёндюгю билим бериу мадар-
ны болушлугъу бла биология, химия эм физика 
кабинетлеге керекли оборудование берилгенди, 
ол санда ноутбукла, принтер, интерактив къанга, 
мебель.

- Эм багъалы затланы кюбюрге салгъанча 
болмасын…

- Угъай, ала барысы да дерследе хайырланы-
ладыла. Былтыр, аны аллында жыл да химиядан, 
физикадан, биологиядан устазла ачыкъ дерсле 
берген эдиле, алагъа битеу республикадан 
устазланы къараргъа онглары болгъанды. Букъ-
дурмай айтайым, бек сейир этгендиле бизни 
онгларыбызгъа.

- Школгъа киргенде, онг жанында ашханагъа 
эс бургъанбыз.

- Печьле, столла бла шинтикле алышынып 
къалмагъандыла, битеу сауутларыбыз, холо-
дильник, башха керекле да жангыдыла. Жылы 
ашны мында хазырлайбыз. Сёзге, бюгюн орта 
кюндю да, совет тёреледеча, чабакъ бла сый-
ларыкъбыз сабийлени. Дагъыда винегрет эм 
чай бардыла. 

1-4-чю классланы окъуучуларына аш-суу 
федерал программаны чеклеринде  хакъсыз 
бериледи. 5-11-чи классланы окъуучулары ючюн 
а ата-анала тёлеулерин къошадыла. 

Шёндюгю школланы энчиликлери – сабийлеге 
солуу жерле къураладыла да, бизде да бардыла. 
Дагъыда коридорланы энчи темалагъа бёлген-
биз. Сёзге, башланнган классла болгъан жерде 
жолда эм сууда къоркъуусузлукъну жорукъла-
ры бардыла. Тарыхны кабинетини къатында 
миллет-культура ара къурагъанбыз. Анда школ 
атын жюрютген белгили эллибиз Сотталаны 
Адилгерийни диссертациясы, китаплары, столу, 
басма машинкасы, ол угъай, патефону да сакъ-
ланадыла. Ол бюгюн да ишлейди. 

Россейни Конституциясына, аскер-патриот ха-
зырлыкъгъа аталгъан жерле да къуралгъандыла. 
Битеу бу жумушла бек магъаналыдыла, сабийле 
кёзлери бла кёргенни эслеринде тутарыкъдыла.

Тёрт кружок къуралгъанды, аланы кесибизни 
устазларыбыз бардырадыла. Сабийлени не 
жаны бла да айнытыргъа кюрешебиз – илму, 
чыгъармачылыкъ, маданият, спорт. Сёзге, 
«Умелые ручки» кружокда ала инжиле бла 
тигерге юйренедиле. 

Окъуучулагъа форма кийиргенбиз: акъ кё-
лек, къараууз-къызыл женгсиз габара, къыз-
ла – къара тёбен жанла, жашла – кёнчекле. 
Сабийле аланы сюйюп жюрютедиле, ата-анала 
да ыразыдыла. 

- Шёндюгю сабийле къаллайладыла? 
- Ала батырдыла, оюмларын айтыргъа къоркъ-

майдыла, кёпню биледиле. Алай башха жаны да 
барды – 10-15 жыл мындан алгъа жаш адамла 
адетни, намысны, тёрелени билгендиле. Былай-
да барысын да терслемейме, тау эллерибизде 
бузулмагъандыла сабийлерибиз, осалны бла 
игини айыра биледиле. Алай, келир кюнню сагъ-
ышын этип, халкъыбызны хазнасын сакъларгъа, 
аны ёсюп келген тёлюге юйретирге борчлубуз.

- Ана тилде уа сёлешемидиле?
- Ол барыбызны да уллу жарсыуубузду. Орус 

тилге устадыла, тауча сёлешгенле аздыла. 
Сабийле аппалары, аммалары бла ёсмейдиле, 
аланы телефон, компьютер, телевизор, мульти-
кле алышхандыла. 

Устазларыбызгъа жууаплы жумушланы тол-
турургъа тюшгенди - ана тилибизге юйретирге. 
Ол себепден халкъыбызны тёрелерин, тау тилни 
сакълаугъа бурулгъан дерсле, класс сагъатла 
бардырабыз. 

Былтыр «Ана тилим – жаным-тиним!» респу-
бликалы конкурсда саугъаланнганланы арасын-
да  эдик. Анга школ, сабий сад, ол угъай, атала, 
анала да бирге хазырланнганбыз. Ол эришиуле 
барыбызны да бирикдиргендиле. Жарыкълан-
дырыу министерство, районну билим бериу 
управлениясы да иги багъа бергендиле, сабийле 
саугъала, грамотала бла белгиленнгендиле. 
Алай жаш тёлюню миллетибизни тёрелерине, 
тарыхына сейирлери болгъаны неден да багъ-
алыды. 

- Ахыр жыллада урунууну дерслерин къай-
тарыргъа деген оюмла айтыладыла. Совет 
школну тёресин сингдириу тюз болурму?

- Сабийни къолу хар неге да ушаргъа керекди: 
сауут жууаргъа, букъуну сыйпаргъа юйренсе, не 
хатасы барды? Атала, анала сау кюнню ишде-
диле, аланы заманлары жокъду. Сора къайдан 
билликдиле сабийле юй жумушланы этерге? 
Совет заманда дерследен сора къалып, классны 
тазалагъанбыз, школдан тиге, чюй ура, полланы 
жууа билип чыкъгъанбыз. Ол аманмыды?!

- Бир къырал экзамен кийирилген кезиуден 
башлап, шёндюге дери аны бла байламлы да-
улашла тохтамайдыла. Бирлери аны кетерирге 
керекди, башхалары ол регионладан сабийлеге 
уллу онгла береди дейдиле. Сиз а къайсыла 
жанлысыз?

- Шахарда неда тау элде окъугъанды деп ай-
ырыргъа онг жокъду – Бир къырал экзаменде 
барысы да тенгдиле. Ол себепден сабийлери-
биз жетишимли болур ючюн, къолдан келгенни 
этебиз. 

Бизни кёп окъуучубуз, сынаулада жетишимли 
болуп, Москвада, Санкт-Петербурда, Ростовда, 
Краснодарда, башха уллу шахарлада вузлада 
окъуйдула. Алгъын а Москвада университетге 
кирир ючюн, ары барып, айдан артыкъ турургъа, 
къоранчла этерге тюшгенди. 

Алай ЕГЭ окъуучуланы билимлерин тар этген-
ди – ала сайлагъан усталыкъларына кюч салып, 
къалгъанлагъа эс бурмагъанчады. Совет билим 
бериу а сабийни хар жаны бла да айнытханды, 
аны билими, кёз къарамы да кенг болгъанды. 

- Жалгъан интеллект а шёндюгю школгъа 
чырмаумуду, болушлукъмуду?

 - Юйге берилген дерсни ГигаЧатдан кёчю-
раллыкъды, алай тенглерини аллына чыгъып, 
устазны сорууларына жууапны уа кесине берирге 
тюшерикди. 

 Устазыбыз Мечукъаланы Жамиля «Ана ти-
лим – жаным-тиним!» конкурсда ачыкъ дерсни 
жалгъан интеллект бла ишлерге юйретиуге жора-
лагъан эди. Темасы нарт таурухла болгъандыла. 
Алай бла жангы технологияланы бла миллети-
бизни хазнасын бирге байлагъанды. 

Сабийле да сынауларын кёргюзтгендиле: 
сёзге, нартланы юслеринден жомакъ жазып, 
китапчыкъ басмалагъандыла. Жалгъан ин-
теллектни онглары бла хайырлана билген бек 
игиди, жаланда Интернетде къоркъуусузлукъну 
жорукъларын сакъларгъа керекди. 

- Окъуучуланы юслеринден айтып башлагъ-
анда, нюр ургъанча жарыкъ болгъансыз. 
Баям, сабийни сюймеген керти устаз болал-
лыкъ тюйюлдю?

- Бизде жыл санлары 70-ге жете тургъан 
устазла бардыла, ала ишлерин къояргъа акъыл 
да этмейдиле. Сабийлени сюймеселе, аллай 
бир жылны ишлерик болмаз эдиле. 

Тарыхдан, ингилиз тилден устазларыбыз а 
жаш адамладыла. Алагъа насийхатчылыкъ эти-
леди: классха къалай кирирге кереклисинден 
башлап, документлени жарашдырыугъа дери. 

Жаш адам школгъа келир ючюн, анга 
онгла къураргъа керекди: хакъ, жашау журт, 
башхасы. Бюгюнлюкде классха таматалыкъ 
этгенлеге, дерследен тышында иш ючюн да 
тёленеди, аз-аздан хакъгъа къошулады. Алай 
сабийлеге сюймеклиги болмагъанны ахча да 
тыярыкъ тюйюлдю. 

- Кесигизни юсюгюзден да бир кесек айт-
сагъыз эди?

- Сабийлени окъутуугъа жашаууму 43 жылын 
бергенме. Юй башчым бла юч сабий ёсдю-
ребиз, барысы да бу школну тауусхандыла, 
тюрлю-тюрлю усталыкъланы сайлап, бийик 
билим алгъандыла.

Жаш Булат Санкт-Петербургну Аскер-тенгиз 
академиясын тауусханды, Шимал флотда суу 
тюбюнде жюзген кемеде къуллукъ этгенди. 
Алай аны академиягъа артха чакъырып, бю-
гюнлюкде анда устазды. 

Къызла экиси да школну алтын майдалгъа 
тауусхандыла. Тамата Магира КъМКъУ-ну ме-
дицина факультетинде окъуп, врач усталыкъны 
алгъанды. Ол да факультетде устазды, аны бла 
бирге врач болуп да ишлейди. Кичи Жамиля 
уа юридический факультетде айырмалы окъуп, 
къызыл диплом алгъанды. Аспирантураны та-
уусуп, школда тарыхдан дерсле береди.

 Барысы да бирер усталыкъ сайлагъан эселе 
да, мени ызымдан барадыла дерчады – устаз-
лыкъгъа къайтхандыла. 

- Жаш аналагъа бла аталагъа сабийни 
школгъа къалай хазырларгъа кереклисине 
юйретсегиз эди.

- Бек алгъа, ма школгъа барсанг, кюнюнгю 
кёрюрсе, деп къоркъутмагъыз, элгендирмегиз, 
деп тилейме. Школ жарыкъ, ариу жерди, устаз 
сени тансыкъ болуп сакълайды, ол санга ахшы-
лыкъла тежейди, деп кёллендиригиз. Ансыз ол 
окъууну, билимни сюерик тюйюлдю.

Сабийни юйретиу гитчеликден башланады: 
таматагъа хурмет этерге, устазгъа тынгылар-
гъа, тенглери бла бир тилли болургъа кере-
клисин ангылатынъыз. Сир болсун демейме, 
сабий сабийлигин этеди - чапсын, къычырсын, 
тенги бла тутушхан окъуна этсин. Аны хатасы 
жокъду. Мен миллет тёрелерибизни аны ба-
шына, жюрегине гитчеликден сингдириуню 
юсюнден айтама.

- Заманны окъуучуларына не зат айтырыкъ 
эдигиз?

- Ана тилибизде чыкъгъан жангыз газетге 
битеу халкъ да болушургъа керекди. Мен бир 
номерин да къоймай алама, таулу халкъны 
юсюнден кёп сейир шартла бардыла. Аны 
ючюн битеу халкъдан да газетибизге жазылыр-
ларын, аны окъурларын тилейме. 

ТИКАЛАНЫ Фатима. 

Билим

Лашкутагъа киргенлей, кёзге школну мекямы урунады: кенг, тыш сыфаты шёндюгю ар-
хитектура жорукълагъа келишип, тюрсюню да сейир. Мекям 2024 жылда тынгылы жангыр-
тылгъанды. Бюгюнлюкде уа сабийлеге билим алыргъа шёндюгю амалла къуралгъандыла, 
жангы техника, компьютерле келтирилгендиле. 

Тюрлениулени, аны бла бирге уа  окъутууну, сабийни школгъа къалай хазырларгъа кере-
клисини эм кёп башха затланы юслеринден школну директору Малкъарланы Шахризада, 
Курданланы Исхакъны къызы, бла ушакъ этгенбиз. 

«Шёндюгю сабийле
оюмларын айтыргъа 
къоркъмайдыла, кёпню биледиле»

ЛАШКУТА

- Земфира, элде уллу юйюрню 
ёсдюрген бюгюннгю заманда 
къыйынмыды?

- Эрттегилиле хар сабий да бу 
дуниягъа кеси ырысхысы бла 
келеди, дегендиле. Ол кертиди. 
Энди тюшген ташны тюбюне суу 
кирмез дегенча, къымылдама-
санг, къармашмасанг, уллу бол-
сун, гитче болсун, юйюрню кечин-
дирген тынч болмаз. Алай элде 
жашау ол энчи бир берекетди. 
Мында къоншу, таныш да къаршы 
жууугъунг болуп къаладыла.

Тиширыуну баргъан юйюрю 
иги болса, анда чынтты насып 
жаратылады. Кесими юсюмден 
айтсам, аламат къайынларым 
бардыла. Бир юйюрча жашап ке-
лебиз. Баш иеми эки абадан эгечи 
бардыла. Ала манга бир заманда 
къайын къызлыкъ этмегендиле. 
Къайын анамы, жарсыугъа, кё-
ралмагъанма, эртте ауушханды, 
ол дуниясы жарыкъ болсун. Къай-
ын атам а болмагъанча бир иги 
адам эди. Сабийле бла да манга 
бек болушханды. Бирде сабий жи-
ляп, «Скорый» чакъыргъанымда, 
дохтурла къарап тинтгинчи, са-
бийни жилягъанын кётюралмай: 
«Андан эсе аммаларыны орунуна 
мен ёлсем эди, ол бир зат бла бо-
лушур эди!» - деп, адыргы этип ай-
ланнганын бир да унуталмайма. 
Бек огъурлу адам эди. Тёрт жыл 
болады дуниясын алышханлы, 
жаннет ахлусу болсун.

- Сени оюмунга кёре, насыплы 
юйюрню ёзеги недеди?

- Намыс бериуде сунама. Эр 
кишини хурметин тюшюрмеуде. 
Бу сабийлеге аталары бир да 
ауазын кётюрюп, хыны этгенди 
деялмайма, алай ала аталарыны 

жаланда къарамындан ангылай-
дыла халын. Къыз тиширыуланы 
баш иени, юйюрде эр кишини 
намысын кёре юйретиуню тюзге 
санайма. Юйюрню жумушла 
жаны бла жюгюн тиширыу кётюр-
се да, оноу жаны бла эр кишини 
боюнуна тюшеди ауурлукъ. Къыз-
ла барлыкъ юйюрлеринде аны 
ангылап, кеслерин оноучу этерге 
кюрешмей, юйюрде эрттеден 
келген тёреге синге билселе, ол 
заманда насыплыла боллукъ-
дула. Керек болса, бахчагъа да 
чыкъсынла, элде ёсген сабийле 
маллагъа да къарасынла. Ала 
барысы да юйюрню жылыуун 
ышыргъан жумушладыла 

- Бусагъат заманда, жарсы-
угъа, юйюрледе аллай акъыл 
бла сабийлени юйретиуге аз 
тюберге боллукъ сунама?

- Уллу сёлешме да, уллу къап, 
дейдиле таулула. Тёрт къыз са-
бийи болгъан анагъа кесгин сё-
леширге жарамаз. Жашауда не 
боллугъун Аллахды билген. Алай 
къуру юйрете, айта турсакъ, бирин 
болмаса да, бирин алыр.

Заманнга кёре болады хар 
зат да. Алай юйюрлени кёбюсю 
ата-ана юйюрлеринден жакъ 
басылгъаны ючюн чачылгъан 
да сунама. Сабий ата юйюнден 
биреуню юйюрюн сайлап, аны 
кесине ёз юйюр этип жарашды-
рып чыгъа эсе, ол юйюрню жо-
рукълары анга неден да багъалы 
болургъа тийишлидиле. Неда 
жыл саны жетген жаш биреуню 
сабийин юйюне келтире эсе, 
башда сагъыннганымча, аны бил-
мегенин да юйрете, кемчиликле-
рини, чурумларыны да башларын 
букъдура, юйюр жорукъларына 

тюшюндюрюуню тюзге санайма. 
Бусагъатда юйюрле кёп къурала-
дыла. Хар бирини ариу муратлары 
толсунла, эрттеден келген тёреле-
рибиз сакълансала, айырылгъан, 
чачылгъан юйюрле азыракъ 
боллукъдула. Бизни халкъ акъыл-
лыды – адамларыбыз сабийлени 
да заманны эркинлигине бошлап 
къоймай, кеси излемлерибизге 
кёре ёсдюре келедиле. Элде жа-
шагъаныма, халкъымы адамы 
болгъаныма бек насыплыма. 

- Юйюрде билимге уа къаллай 
магъана бересиз?

- Бу ёмюрню эм уллу саууту 
билимди. Къыз сабий, юй жумуш-
ланы билгенден сора да, жашауда 
аякъ тиреп, бир жерде урунуп, 
кеси жанына, акъылына да себе-
плик тапханны тюзге санайбыз. 
Кесибиз юлгю болургъа кюреш-
генбиз. Сабийлени аталарыны 
бийик билими барды. Ол зама-
нында Тырныауузда комбинатда 
баш энергетик болуп ишлегенди. 
Бусагъатда уа «Эдельвейс» пан-
сионатда ишлейди. Мен да эки 
техникумну бошагъанма. Юйюр 
къурап, сабийле бир бири ызла-
рындан болуп, билимими андан 
ары ёсдюрюр амал болмагъан 
эди. Кёп жылдан бери элибизде 
Маданият юйню чыгъармачы-
лыкъ жаны бла ишиндеме. 

- Къызланы ючюсю бусагъат-
да студентледиле. Къыйынмыды 
аланы кечиндирген а?

- Абадан къыз Алина Шимал 
Кавказны федерал университети-
не кеси кючю бла кирип, окъууун 
бошай турады. Сайлауу тилле бла 
байламлы болгъанды. Ингилиз 
эм испан тиллени окъуйду. Маги-
стратурагъа да барыр муратлыды. 
Къытайгъа барып, билимин анда 
ёсдюрюрге сюеди. Бусагъатда 
кеси репетитор ишни онлайн халда 
бардырады. Эки тилге да юйрете, 
сом-шай ишлеп, башын кечиндире-
ди. Экинчи къыз Аида Ставрополь 
аграр университетге коммерция 
халда киргенди. Цифралы техно-
логияланы бёлюмюндеди. Ючюн-
чю къыз Лейля да Ставропольда 
медицина колледждеди. Ючюсю 
да бирге туруп, бир бирлерине 
сакъ болгъанлары тынчайтады. Эм 
гитчебиз Фатимачыкъны юсюнден 
айтсагъ а, ол алыкъа школчуду, би-
ринчи классха быйыл баргъанды, 
билимге бек тартынады. 

- Кёп сабийли юйюрча къы-
ралдан не болушлукъ кёресиз? 

- Ана капитал чыкъгъанда, 
Лейля ол программагъа тюшген 
эди да, Тырныауузда бир ото-
улу фатар алып къойгъан эдик. 
Ол да аламатды. Дагъыда ай 
сайын берилген пособиядан да 
болушлукъ болады. Кеслерине 
алыннган ахчаны анда тутхан 
фатарларына тёлерге бла айлыкъ 
къоранчларына жетдиредиле. Ол 
да уллу себепликди. 

Ушакъны ТЕМУККУЛАНЫ 
Асият бардыргъанды.

«Атаны хурметин тюшюрюрге жарамайды»
Лашкута – огъурлу адамла жашагъан малкъар эллерибизден 

бириди. Къартлыкъланы Сагъыт бла Земфира да элде даражасы 
жюрюген ахшы юйюр болуп, жашау жолларын алай бардырады-
ла. Ала тёрт ариу, фахмулу къызны атасы бла анасыдыла. Юйюр 
жашаууну юсюнден а биз Земфира бла ушакъ этгенбиз.

Бизни жаш тёлюбюз болмагъанча 
аламатды, акъыллыды, тамблагъы 
кюнюбюзге ышандырады. Лашкутачы 
жаш Ботталаны Къууанч Ростовну къы-
рал медицина университетини Аскер 
юйретиу арасында 4-чю курсну студен-
тиди. Сабийлигинден да медицинаны 
сайлап, муратына жетерге итинеди.

Къууанчны атасы Мусса бла анасы Загира 
жангыз жашларыны сайлауун бек жарата эдиле. 
Не жаны бла да анга билеклик этерге кюреш-
гендиле. Къууанч да мектепде жетишимли окъ-
угъанды. Тогъузунчу классха жетгенлей, жашау 
ызында тохташып, керекли дерслени терен 
окъуп башлайды. Элде хар жумушха да жарай, 
жашауунда спортха да энчи жер бере, къалгъан 
заманын а толусунлай билимге жоралагъанды. 
Мектепде къырал сынауланы эсеплери белгили 
болгъанда, къагъытларын медицина жаны бла 
КъМКъУ-гъа, Ростовха да жибереди. 

Кертисин айтсакъ, хар жай кезиуде сабий-
лени окъуугъа кириулери ючюн барыбыз да 
жарсып, эсепни тынгысыз болуп сакълайбыз. 
Къууанч кеси да алайыракъ эди. Бир ингир-
де уа, маллагъа къарай тургъанында, мени 
жигитиме Ростовдан бир полковник сёлешип, 
кеслерине окъуугъа чакъырады. Керекмиди 
айтыргъа ол сабийни къууанчын?! 

Къагъытларын да жарашдырып, ыразылыгъ-
ын берип, аскерчи, врач да болаллыгъына 
чексиз къууаннганды. Ма алай бла Къууанч 
окъуугъа киреди. Аны ангылауунда, ол адам-
ланы жашауларын къутхарыргъа, болушургъа 
керекли кезиуде кесин аямазгъа итинеди. 

Школда окъугъан жылларында медицина 
бла байламлы эски китапланы табып, Интер-
нет бла чекленип къалмай, сейирин къоз-
гъагъан соруулагъа жууапла излегенди. Ол 
уллу кёллюлюк, эринчеклик муратына элтген 
жолунда чырмау боллукъларын, сабий болса 
да, ангылагъанды. Мында бокс бла кюре-
шип, эришиуледе алчы жерлеге тийишли 
болгъанды. Окъуугъа кире туруп да спорт 
жаны бла жетишимлери бийик болгъандыла. 
Аскерчилик бир кесек сагъышландыргъан 
да этген эди аны. Белгилисича, ол низам-
ны, тизгинлиликни къаты излеген, кесине 

кеси эркинлиги болмагъан аллай жашауду. 
Болалырмамы мен а, деген сагъышла да ке-
зиуден-кезиуге келе эдиле жашны акъылы-
на. Алай юйюрю, къаршылары да аны кеси 
кючюне ийнандыргъандыла. Бюгюнлюкде 
Къууанч бу жолну сайлагъанына сокъуран-
майды. Не къадар теренирек окъуй, билим 
ала барса, ол къадар бегирек жаратады 
айыргъан усталыгъын. 

- Окъуу ол жаланда дерсле тюйюлдю. Ол 
тохтаусуз иш бардырыуду, низамынгы кюч-
леудю, тёзюмюнгю беклеудю, дейди жаш 
кеси, - деп алай хапарлайды бизге Къууанч-
ны анасы Загира.

Ботта улу быйыл присягагъа хазырланады. 
Устазлары бла таматалары аны тюз оюмлай 
билиуюн, хунерлилигин, ачыкъ жюреклили-
гин белгилеп айтадыла. Биргесине окъугъан 
тенглери уа анга не заманда да ышаныргъа 
боллугъу ючюн багъалайдыла таулу жашны. 
Юйретиу дерследе аны бир заманда да 
апчымай, къоркъмай, нени да тюз ангылап 
этгенин чертедиле. 

Эки жылдан бери Къууанч теорияда ал-
гъан билимин Ростовну жукъгъан ауруулагъа 
бакъгъан арасында медбрат болуп бегитеди, 
аны бла жаш адам сынамын да ёсдюреди.

Ата журтунга къуллукъ этиу – ол къай-
да болсанг да, не болумлагъа тюшсенг 
да, сайлагъан ишинги тынгылы, жууаплы 
жалчытыуду, деп юйретгендиле жашны 
сабийлигинден да юйюрюнде, ол сёзле не 
заманда да аны эсинде ышаннгылы мурдор 
болуп сакъланнганлай турадыла. Ботталаны 
Муссаны жашы Къууанч бюгюнлюкде аскер 
кийимледеди, алыкъа уа алда аны акъ ха-
латы да сакълайды, жамауатны жашауун 
къорууларча, саулугъун сакъларча. 

САЛИХЛАНЫ Асият.

Устазлары аны бла ёхтемленедиле

огъурлулукъ да бар, аны кёрген сукъланып къарар

КЪОНАКЪЛАНЫ Хасан

 Табийгъат

 Эришиу

Тюбешиуню башында айтылгъан 
фондну директору Аппайланы 

Лариса ачханды. Биринчи сёзню ол на-
змучу, жазыучу Мусукаланы Сакинатха 
бергенди. Ол поэтни жашау жолундан, 
чыгъармачылыгъындан да эсде къа-
лырча хапар айтханды. 

Отарланы Сарымырзаны жашы Ке-
рим Тёбен Басханда (Гирхожанда) 1912 
жылда туугъанды. Элде – башланнган 
школну, андан сора жыл озуп ачылгъан 
жетижыллыкъ школну да тауусуп, 
Нальчикде Ленинчи окъуу шахарчыкъ-
да педтехникумда окъугъанды. Андан 
сора тёрт жылны медтехникумда бла 
Коммунист эл мюлк школда ана тил-
ден дерс берип тургъанды. 

1934 жылда аны – «Тутдула» деген 
сабий хапарлы биринчи жыйымдыгъы, 
1938 жылда – «Назмула бла жырла», 
1940 жылда «Школну туугъаны» ха-
парла китаплары чыкъгъандыла. 1936 
жылда Керимни СССР-ни Жазыучу-
ла союзуна алгъандыла. 1938-1941 
жыллада ол Къабарты-Малкъарны 
Жазыучула союзуну правленини пред-
седатели болуп ишлегенди.

Уллу Ата журт уруш башланнганда, 
Керим кеси тилеги бла фронтха 

кетгенди. Анда тасхачы къауумгъа 
командирлик этгенди. Андан ауур жа-
ралы болуп, бир буту кетип, таякълагъа 
таяна, 1943 жылда къайтхан Керим 
республиканы Жазыучула союзунда 
кесини алгъыннгы къуллугъунда иш-
леп тургъанды. Урушда этген жигит-
ликлери ючюн ол Къызыл Жулдузну 
ордени эмда бир къауум майдал бла 
саугъаланнганды.

Кёчгюнчюлюкде Отар улу Фрунзеде  
трикотаж фабрикада цехни, кадрла 
бёлюмню таматасы болуп тургъанды. 
ХХ съездни аллында Керим Хрущёвха 
къагъыт жазгъанды, кёчгюнчю халкъ-
лагъа этилген терсликни эсгертип. Ал-
лай къагъыт жазаргъа кишилик керек 
эди. Аны хар тизгининде уллу поэтни 

халкъына сюймеклиги кёрюнеди. 
1956 жылда Ата журтха къайтханлай, 

Къабарты-Малкъарда Книготоргну 
директору болгъанды. Ызы бла «Шу-
ёхлукъ» альманахны къурап, анга 
башчылыкъ этгенди. Жазыучуланы со-
юзуну правленинде жууаплы секретарь 
болуп ишлегенди. 

Отарланы Керимни Фрунзеде 
«Жолла» деген назму, поэма ки-

табы, артда уа «Сагъышла», «Дальние 
дороги», «Дороги», «Туугъан жерим», 
«Сайлама», «Горный поток», «Жыл-
ла», «Годы и горы», «Дуния эрттени», 
«Сынла», «Дороги утра», «Назмула бла 
поэмала», «Заманны ауазы», «Дуния 
тынчлыгъын тилейме къадардан», 

экитомлукъ «Сайламалары» эм башха 
китаплары чыкъгъандыла.

Керимни урушха, кёчгюнчюлюкге, 
мамыр жашаугъа аталгъан чыгъар-
малары, лирика назмулары да энчи 
жумушакъ ауаз бла айтылгъанларын, 
аланы не заманда окъусанг да, ала 
жангы сезимле туудургъанларын, ол 
биринчи малкъар лирик болгъанын да 
белгилегенди Сакинат.

Хушто-Сыртны школунда малкъар 
тилден бла адабиятдан эрттеден 

бери да дерс берип тургъан Жанатай-
ланы Лиза сабийле поэтни школ про-
граммагъа кирген назмуларын, андан 
тышында да, сёз ючюн, «Жаралы 
комиссар», «Чалбаш майор», «Ана-

ма письмо», «Зурнукла къайтырла», 
«Сазбет къызчыкъ», «Блиндажымы 
башында къарылгъашчыкъ уя иш-
лейди» дегенча эсде турлукъ суратлы 
назмулары сюйюп окъугъанларын айт-
ханды. Аны бла бирге Лиза поэтни тили 
къалай ариу, жумушакъ болгъанын да 
чертгенди. 

Къабарты-Малкъарны сыйлы устазы 
Газаланы Аслийжан адабиятдан уллу 
билими болгъан устазды. Ол Отар-
ланы Керимни чыгъармачылыгъыны 
юсюнден айта, аны поэзиясы бар поэт 
жашагъан заманны юсюнден толу 
хапар бергенин, юлгюле келтирип, 
анда къаллай ариу тенглешдириуле 
болгъанларын да чертгенди.

Андан сора келгенле – устазла Наль-
чикни 8-чи номерли школундан 

Жангоразланы Зульфия, Яникойдан 
Хархаланы Зоя бла Жаникаланы Лари-
са, Кёнделенден Газаланы Аслийжан, 
Къабарты-Малкъар къырал универси-
тетден Газаланы Малика, Каменкадан 
назмучу Этезланы Ануар эмда аны туу-
дукълары Ахмат бла Эмир, Къашхатау-
дан реабилитация араны къуллукъчусу, 
жазыучу Улбашланы Келлет бла аны 
жашы Амир, Керимни ахлулары бизнес 
бла кюрешгенле Махийланы-Гызыланы 
Аминат бла Мокъаланы Мадина, Ауши-
герден Башийланы Амина къызы Саида 
бла, Нальчикден Гызыланы Аминат 
эм башхала уллу поэтни назмуларын 
окъугъандыла. 

Бу окъуулагъа таматала бла бирге 
сабийле да къатышханлары тамблагъы 
кюнюбюзге ышанырча этеди. Малкъар-
ны сюйген поэти Отарланы Керимни 
жашау жолу, поэзиясы, таукеллиги, 
кишилиги бизге юлгю болуп къалгъан-
дыла. 

Кязим атлы маданият фондну атын-
дан анда ишлегенле ары келгенлени по-
этни китаплары бла саугъалагъандыла.

КЕРТИЛАНЫ Сакинат. 

Огъары Малкъарда Мухол  
сыртында Бийче-Тепсеген- 
ташны хапарын эшите тургъан 
эдим. Ары  барыргъа акъылым 
бар эди да,  бюгюн-тамбла  ба-
рырма деп,  соза турдум. 

Алай эте, айла, жылла да 
оздула. Бу кюнледе уа къаршы 
жууугъум Хасауланы Исхакъ 
ата юйюне Мухолгъа бара эди, 
мен да, анга  жол нёгер болуп, 
биргесине тебирейме. Асхут 

заманнга Мухолгъа жетебиз. 
Тюкеншкиде Чайнашкы сууну 
боюнунда машинабызны къо-
ябыз. Сора, ашыкъмай, Мухол 
сыртына  ёрлеп тебирейбиз. 

Исхакъ - алда, мен - аны 

ызындан. Жолубуз тик, ёр ба-
рады - сёдегей-сёдегей. Ол тик 
жерде  башына чыкъгъынчы,  
топпа-толу  оюлгъан  хуна ызла, 
аланы, таш хунала бла  беги-
тилип, биченликле этгендиле.

Бир жеринде уа ёгюз арба 
жол ыз да кёрдюк. Мухол сыр-
тны тюбюнден башлап,  ай-
ланч-къыланч бара, жол Шау-
урдатха ётюп  кетеди. 

Алай эте, ашыкъмай, Мухол 

сыртны аякъ жанына жетдик. 
Алайда уллу къалакъ ташны 
кёргюзтдю Исхакъ. Беш-алты 
квадрат метр болур, сыйдам 
состар таш. Юсюнде уа тёгерек  
батыучукъла этилип, ала уа - 

кёкде жулдузланы суратлары. 
Ким биледи, дунияны къайсы 
заманларында этилген болур-
ла ала. Малкъарлы къартла-
дан эшитген эдим, бу тийреге 
«Кюнню халына къарагъан 
жер» деп (обсерватория) айт-
ханларын.

Исхакъ мухолчу жашды. Бу 
тийреледе ол билмеген таш-
агъач да жокъду. Сора Бийче 
-Тепсеген-ташдан Мухол сыр-

тны  аякъ жаныны тёппесине  
чыгъарды. 

Былайда уа Шаханланы  
къалалары болгъанды. Ким, 
къачан ойгъанындан хапарым 
а жокъду, - дейди.

Кертиси бла да, тёппени  тё-
герегинде къаланы мурдоруну 
сакъланнган жерлери да бар-
ды. Алайдан къарасанг, тардан 
Уштулугъа дери битеу аууз къол 
аязынгдача кёрюнеди. 

Шаханлары Мухолну  бийле-
ри эдиле. Мухол сыртны аякъ 
жанында юйлери болгъанды. 
Аладан сора да, бар эдиле 
ол тийреде юйле. Шаудан 
а бираз кенгде болгъанды. 
Мухолда уа жайда  бахчаланы  
сугъармай болмайды. 1905 
жылда Шаханладан  биреулен 
Петербургга барып, андан 
къошун быргъыла келтирип,  
шаудандан ол тийреде юйлеге 
суу тартдыргъанды. 

Шёндю уа Мухолгъа Чай-
нашкы черегинден келеди 
суу. Аны бла сугъарадыла 
бахчаланы. Ол илипинни да 
къачан ишленнгени белги-
сизди. Инженерлик жаны бла  
къарагъанда, бек билимли  
ишленнгени кёрюнюп турады. 

Алагъа да къарай, сейир эте, 
Мухол  сыртындан Тюкеншкиге 
тик энишге тюшебиз, кёрген 
затларыбызгъа да сейир эте. 
Исхакъ сабийликден таный 
эди бу жерлени. Мен а биринчи 
кере келе эдим бери. Аллах 
айтса, бу тийрелеге энтта бир 
келирме деп,  кетдим. 

ОСМАНЛАНЫ Хыйса.

Бу сурат 1943 жылда алыннганды. 
Кациланы Хабу, Залийханланы Хусей, 
госпитальда жараларын бакъдыргъандан 
сора, жумуш  бла юйюне келип тургъан 
Залийханланы Магометни да орталарына 
салып, суратха тюшген эдиле. Капитан 
чыны болгъан Магомет къалай уруш этге-
нине уа аны кёкюрегинде орденлери бла 
майдаллары да шагъатдыла.

Артда Залийханланы Магомет «Комму-
низмге жол» газетни письмола эм окъу-
учула бла байламлыкъ жюрютген бёлю-
мюнде  тамата болуп тургъанды. Халкъ 
кёчгюнчюлюкден къайтхандан сора, Хабу 
экиси да миллет газетибизни чыгъарып 
башлагъанладандыла. 

Журналистлени араларында бар-
дырыллыкъ «Преодолевая границы 
- 2026» атлы эришиу Ментальный 
саулукъну битеудуния кюнюне (10 
октябрь) аталгъанды. 

Проектни мураты: ментальный 
энчиликлери болгъан адамлагъа 
тутхучлукъ этиуню волонтёрлукъну, 
юйретиуню, жамауатны оюмун  ёз-
гертиуню себеби бла айнытыу. 

Онбеш ахшы материалны  жазгъан-
лагъа (ала къаллай тюрлю болсала 
да: текст, видео, аудио) 10 000 сом 
ёлчемде саугъала берилликдиле. 
Материалла уа 2026 жылны биринчи 
октябринден  жыйырманчысына дери  
басмаланыргъа неда эфирде чыгъ-
аргъа тийишлидиле эмда сагъыныл-
гъан кюннге  аталыргъа керекдиле. 

Магъаналыды: материалда ол 
Андрей Первозданныйни фондуну 
«Преодолевая границы» атлы би-
теуроссей проектини чеклеринде 
жарашдырылгъанын белгилерге 
тийишлиди. 

Энчи бу тема нек  сайланнганды: 
Андрей Первозданныйни фонду алты 
жылны ичинде «Энчи тюбешиуле» 
деген проектни жашауда бардырады. 
Ол а дуния коронавирус бла байламлы 
пандемия болумлагъа тюшген кезиу-
ню ал чакъларында психоневрология-
лы интернатланы эшиклери волонтёр-

ланы алларында жабылгъанларына 
жууап халда къуралгъан эди. 

Онлайн халда энди терк-терк  бар-
дырылгъан тюбешиулени себепликле-
ри бла саулукълу адамланы бла ПНИ-
леде тургъанланы араларында чекле 
кетерилгенча сезилгенди. Бюгюнлюк-
де фонд ай сайын къыралны онбир 
регионундан 24 ПНИ-ни келечилери 
бла жетмишден аслам тюбешиуню 
бардырады. Энди аланы (тюбеши-
улени) бетден-бетге тюбеген халда 
бардырырча онг да  чыкъгъанды.  
Бир-бир интернатланы таматалары 
волонтёрланы келирлерине ыразы-
дыла, психология жаны бла энчили-
клери болгъанла бла  тюберге алай 
кёп адам хазыр тюйюлдю. Асламлы 
информация амалланы да фонд «жа-
былгъан» махкемелени «эшиклерин 
ачар» эмда ментальный жаны бла  
энчиликлери барла да жамауатны, 
хар къайсыбызча, толу эркинликли  
келечилери болгъанларын ангылатыр 
ючюн хайырланыргъа излейди. 

Сайларгъа эркинсиз: волонтёрла-
ны сизни тийреледе болгъан ПНИ-ле, 
ДСО-ла бла ишлерини юсюнден ха-
парларгъа бла (волонтёрланы эндиге 
дери къуралгъан  къауумларына жан-
гы адамла къошулурча эталсагъыз а, 
бютюнда ахшы жумуш боллукъду);

- интернатлада тургъанла бла тю-

бешиулеге къатышып (Андрей Перво-
зданныйни фондуну «энчи тюбешиу-
ле»  проектини  чеклеринде Россейни 
къайсы регионунда жашагъан хар 
бир адам да анга къатышалырча, нек 
дегенде фонд онлайн-волонтёрланы 
санын  кёбейтир муратлыды), аланы 
юслеринден хапарларгъа;

- ПНИ-ле, ДСО-ла бла байлам-
лыкъда редакциялы, энчи журналист 
проектлени  кёргюзтюрге (сизни сы-
намыгъыз биргегизге ишлегенлеге 
сейир болургъа боллукъду, юлгюгюз а 
газет окъуучуланы, телевизоргъа къа-
раучуланы сагъышландырыргъа, ким 
биледи, психологиялы энчиликлери 
болгъанлагъа башха кёзден къарарча 
этерге да болур);

- ПНИ-леде, ДСО-лада жууукъ-ах-
лулары туруп, ала бла дайым тюбеш-
генлей, къайгъыргъанлай тургъан 
адамланы юслеринден кеслерини 
интернатлада тургъан жууукълары 
бла байламлыкъда болургъа, аладан 
хапар ала турургъа себеплик да этер);

- интернатлада бир ненча заманны 
туруп, артда аллай махкемеден чыгъ-
ып, аз-кёп болса да, кеслери  алла-
рына жашау этерча онг тапханланы 
юслеринден хапарларгъа;

- материал басмаларгъа (экспертле 
бла ушакъланы неда тематикалы илму 
статьяланы тинтиуню мурдорларын-

да); ол (материал)  интернатлада 
тургъанланы да бирсилеча инсанла 
болгъанларын сезерге себеплик этер-
ча болургъа керекди;

- интернатланы, ДСО-ланы тамата-
лары алада тургъанланы жашаулары 
толу болурча къурагъан онгланы (ала 
кеслерини къолларындан не  келгенин 
ачыкълаялырча) юслеринден хапар-
ларгъа (быллай юлгю уа  махкемелени 
башчыларына эмда бирсилеге энди-
ге дери жашауда  хайырланылгъан 
амалланы бютюнда игилендирирге, 
башхаланы да аллай жумушну  бар-
дырыргъа илхамларын ачаргъа онг 
боллукъду);

 - ментальный жаны бла  энчиликле-
ри болгъанлагъа хурметли, ангылаулу 
кёз къарамны тохташырына себеплик 
этерге боллукъду деп суннган, кеси-
гизни  акъылыгъызгъа кёре къаллай 
материалны хазырларгъа боллукъду 
деген оюмларыгъызны да бизге бил-
дирирге боллукъсуз. 

Эришиуню координатору: Веро-
ника Геннадьевна Ткаченко; e-mail: 
nikulyatka@yandex.ru конкурсха 
къатышыр ючюн, Яндекс юлгюню 
2026 жылны 20 октябрине дери 
(23:59), анга хазыр материалны да 
къошуп, толтурургъа керек бол-
лукъду: https://forms.yandex.ru/
u/6aa0074beb614609becfb01a/  

Сорлукълары болгъанла: + 7 916-
688-55-06 (Телеграм) телефон номер-
ге сёлеширге боллукъдула.

Газетибизни чыгъарып башлагъанла

Энчиликлери болгъанлагъа – къайгъырыулукъ 

Адабият окъуула

«Бир узакъ кюнде сизге къайтырма мен…» 
Кязим атлы маданият фондну ишчилери къурап, 20 сентябрьде Чирик 

кёлню жагъасында малкъар адабиятны ийнагъы, акъ сёзню фахмулу 
устасы, Къабарты-Малкъарны халкъ поэти Отарланы Керимни эсгерген-
диле, аны окъууларын бардыргъандыла. Ары республиканы къалайындан 
да устазла, поэтни чыгъармачылыгъын сыйлагъанла жыйылгъандыла. 
Жауаргъа тартып, эрттенликден шулпу этип тургъан кюн да ачылгъан эди, 
ёмюрлюк назмулагъа тынгыларгъа сюйюп, баям. 

Бийче-Тепсеген-ташны аллында

Жангы Малкъар элни по-
чтасына элли жылдан артыкъ 
заманны ичинде Киштикланы 
Мустафаны къызы Халимат 
башчылыкъ этеди. Ол къыйын 
кюнледе да ишин къоймагъ-
анды, почта борчун тийишли-
сича толтурурча, адамланы 
излемлери жалчытылынырча 
мадар этгенлей эм къайгъыр-
гъанлай тургъанды.

Ол айтханнга кёре, бусагъ-
атда аланы жумушлары кёп-
дю. Пенсияларын алыргъа, 
коммунал жумушла ючюн тё-
лерге, тазирлерин жабаргъа, 
ахча ётдюрюрге, газетлеге, 
журналлагъа жаздырыр-
гъа, посылкала, письмола 
да жиберирге, ксерокопияла 
этдирирге аслам адам келе-
ди. Андан сора да, интернет 

тюкенледен жиберилген то-
варланы, посылкаланы, пись-
моланы да бередиле.

 – Товароведге окъуп, элге 
къайтханымлай, тюкенде бир 
жыл да ишлегинчи, чакъ-
ыргъан эдиле бери. Ол ке-
зиуден бери ишчи жерими 
алышмагъанма. Элде бир 
бирни танымагъан жокъду, 
ол себепден, хар юйюрню, 
адамланы да иги билесе. 
Анга кёре байламлыкъ жю-
рютюрге да тынчды, - дейди 
Халимат.  

Халимат билдиргенича, 
почтальон болмагъанлы эки 
жыл чакълы болады. Иш хакъ 
аз болгъаныны сылтауундан 
ишлерге киши сюймейди, 
хауа болумну сылтаугъа тут-
ханла окъуна бардыла. Элде 

иги кесек пенсиячы барды, 
пособияла алгъанла да кёп-
дюле. Болсада аланы асла-
мысы карточкаланы хайырла-
надыла. Почтада газетге жаз-
дырыуну магъаналылыгъын 
да халкъгъа ангылатып, ол 
жумушха да уллу кёллюлюк 
этмейдиле. 

- Не букъдуруу барды, бу-
сагъатда газетлеге жазы-
лыуну ким да таукел болуп 
эталмайды. Сёз ючюн, бу-
сагъатда элде он адам ала-
ды, ала да устазладыла. Ары 
дери онсегиз адам жаздырып 
тургъанды. Болсада, мени 
акъылыма кёре, миллет се-
зимликлери онглагъанла анга 
жазылыргъа итинирикдиле,– 
деп къошханды Киштикланы 
Халимат. 

КУРДАНЛАНЫ 
Сулейман. 

Келир айда талай коммунал жумушну багъ-
алары кётюрюллюкдю. Аны эсге салып, «ЕГП» 
ПАО счётчиклени кёргюзтюулерин 23-25 сен-
тябрьде жиберирге чакъырады.

Сёз мында электрокюч бла жалчытыуну 

юсюнден барады. Эсигизде эсе, аны бла энди 
«ЕГП» компания кюрешеди. Андан билдир-
генлерича, счётчикни кёргюзтюулерин алагъа 
жиберирге унутсагъыз, 25 сентябрьден сора 
токну багъасы жангы тарифге кёре тергелликди. 
Аны багъасын да 1 октябрьге дери тёлесегиз 
иги боллукъду.

 Почта 

Эллилеринден ыспас алады

 Билдириу

Счётчик кёргюзтгенни заманында жиберигиз 

Къоркъуусуз 
жолоучулукъ

«Приэльбрусье» миллет 
паркны къонакълары Жолда 
жюрюуню къоркъуусузлугъуну 
ыйыгъына къатышхандыла. 
Аны чеклеринде Жылы-Сууда 
«Къоркъуусуз жолоучулукъ» 
ангылатыу жумушла къурал-
гъандыла.

Къырал автоинспекторла 
республиканы эм айбат тау 
жерлерине солургъа келген-
леге жолоучулукъгъа машина-
да чыкъгъанда, саулукълары-
на сакъ болургъа, арыгъанын 
сезгенде, тохтап солургъа 
кереклисин эсгертгендиле. 
Жолгъа чыгъардан алгъа уа, 
битеу къоркъуулу жерлени 
юслеринден билип, алагъа 
хазыр болгъан тюздю.  

 Сабийлени саулукъларын, 
жашауларын сакълаугъа энчи 
эс бурулгъанды. Полициячыла 
акъылбалыкъ болмагъанла 

энчи шинтикчикде жюрютюл-
генлерин айтхандыла.  Са-
бийлеге уа къоркъуусуз бауну 
тагъаргъа борчлу болгъанла-
рын,  жолда аланы тешерге, 
терезени ачаргъа, водительни 
эсин жолдан бёлюрге жара-
магъанын энтта бир кере эс-
гертгендиле.  Право низамны 
сакълаучула жаш туристлеге 
жолдан жаяу ётгенде, само-
катда учханда, жорукъланы 

къайтарып, алагъа саугъагъа   
кийимлеринде жюрютюрча  
жарыкъ белгиле бергендиле. 

 Ахырында автоинспекторла 
ангылатыу жумушлагъа къа-
тышханланы барысын да жол-
да жюрюуню жорукъларын 
сакъларгъа чакъыргъандыла 
эмда жолоучулукъ къоркъуу-
суз болурун тежегендиле. 

ТИКАЛАНЫ Фатима 
хазырлагъанды.

КъМР-ни Спорт министер-
ствосундан билдиргенлерича, 
Нальчикде Адыгланы кюнюне 
аталып, дзюдодан 2010-2011 
жыллада туугъан спортчуланы 
арасында тёрели республика-
лы турнир болгъанды.   

Алай бла кеси ауурлукъ-

ларында биринчи жерлеге: 
Бёзюланы Жамбулат (46 кг), 
Баллиланы Расул (50 кг), От-
арланы Солтан (55 кг), Теммо-
ланы Алан бла Эфендиланы 
Астемир (60 кг), Эндрейланы 
Ибрагим бла Байсолтанланы 
Солтан (66 кг) эм  Додуланы 

Суфиян (81кг)  чыкъгъандыла. 
Жашла Шауаланы Хана-

пийни, Жангоразланы Хаким-
ни, Залим Гадановну, Аскер 
Шаовну эм башха сынамлы 
тренерлени къолларында 
жарау этедиле. 

МАГОМЕТЛАНЫ 
Сулейман. 

 Ангылатыу

 Дзюдо 

Даражалы турнирде жетишимле

Къабарты-Малкъар Республиканы Парламентини депутатлары бла КъМР-ни Парламен-
тини Аппаратыны ишчилери Къабарты-Малкъар Республиканы Парламентини депутаты, 
КъМР-ни Парламентинде «Справедливая Россия» фракцияны таматасы КЕБЕКОВ 
Владимир Сафарбиевичге аны эгечи КЕБЕКОВА Светлана Сафарбиевнаны дуниясын 
алышханы бла байламлы, уллу бушуу этип, къайгъы сёз бередиле. 

«Заман» газетни редакциясыны ишчилери газетни корректору ЗЕЗАЛАНЫ Лидагъа, 
НАСТАЛАНЫ Боранны къызына, аны къарындашы НАСТАЛАНЫ Боранны жашы Рамазан 
дуниясын алышханы бла байламлы, уллу бушуу этип, къайгъы сёз бередиле.

Шаханланы  къала орунлары.


